
R
eflexionouse a partir de 
Cardume –obra merecedora 
do Premio Xerais de Nove-
la 2007 e primeiro relato de 

Rexina Vega (Vigo, 1966)– sobre o que 
era ou non unha “novela de/arredor 
da memoria histórica”. Crítica, pren-
sa e mesmo autora sinalaron a gue-
rra e o franquismo como contextos 
sen que o principal obxecto da obra 
fose retratalos, senón achegarse á 
historia familiar. Mais semella difícil 
separar unha cousa da outra.

A novela nárraa en pasado unha 
“neta” que ten nesta categoría fa-
miliar o seu único papel se non 
queremos confundila coa auto-
ra. Amparándose na memoria dos 
obxectos e dos demais membros 
desa familia, constrúe un discurso 
sobre o século XX vigués e sobre 
cómo as persoas se ven arrastradas 
pola Historia. Un discurso do que 
se vai apoderando a decadencia –o 
Vigo que puido ser e non foi–, no 
que tende a converter os avatares 
das personaxes en vidas represen-
tativas e no que case que enche de 
herdanzas xerais a Urbano Moledo 
–personaxe no que recupera para 
a memoria antifascista o seu tío 
avó–, un galeguista e dramaturgo 
ao que o levantamento militar non 
permitiu estrear na cidade a súa 
obra máis ambiciosa, que estivo 
preso na Illa de San Simón e ao que 
fusilaron a finais de 1936.

A autora ten sinalado que empren-
deu a tarefa de construír un relato de 
ficción a partir da recuperación desa 
obra que o dramaturgo non puido 
estrear e que formaba parte do ar-
quivo da súa acusación. A través do 
seu traballo escénico a autora imaxi-
na “un teatro de denuncia dura, unha 
brétema celta ateigada de feiticeiras 
e druídas”. En Cardume danse lectu-
ras diversas da figura de Moledo. Cae 
Vega na esquematización e nun cer-
to maltrato do personaxe, por exem-
plo, cando pon en voz da narradora 
sentenzas coma que “pensa sempre 
en branco e negro, coma un adoles-

cente. Precisa dividir o mundo, xebrar 
claramente a palla do gran, os ruíns 
dos xenerosos, cada un nunha leira 
choída, sen fisuras. Hai xente así fa-
nática, crente. Fai falta moita fe para 
crer, como cre Urbano, que o mundo 
é maioría anxélica sometida por unha 
fileira de cans de presa”. 

Se cadra, a profundidade dáse na 
obra da man das personaxes femi-
ninas, da bisavoa que o vai perden-
do todo, da avoa que vinga mortos 
soltando flores agochadas debaixo 
da saia no cemiterio de Pereiró e 
marchando a correr logo dun “Viva 
a República!”,  e sobre todo de Fasi-
to. Un home cheo de ausencias no 
que quere retratar a difícil indus-
trialización do que chama o “Vigo-
British”, o pregamento ao ditado 
cultural de Madrid e a ascensión e 
caída dun emigrante en Newark. 

Con Fasito constrúe Vega as 
imaxes máis potentes e estrañas do 
seu banco de peixes. O personaxe 

é un gigoló que sabe moitas mú-
sicas, crítico de espectáculos nos 
xornais, pequeno empresario que 
merca a primeira incubadora in-
dustrial viguesa, que soña tortillas 
para os obreiros onde só hai ovos 
estragados e, finalmente, emigran-
te de primeira clase que embar-
ca sen saber ben do que fuxía, un 
25 de abril de 1936 no transatlán-
tico da Mala Real Inglesa, na pro-
cura do soño americano. Un soño 
que remata por se converter en vi-
vir para traballar e traballar para vi-
vir, un home con nó no estómago 
que pasará á historia familiar coma 
unha figura recortada nunha cida-
de obreira de New Jersey. 

Cardume opera no que o escri-
tor sevillano Isaac Rosa –quen in-
vestiga nas súas propias novelas 
cómo se construíu a chamada me-
moria histórica, a memoria colec-
tiva, a través da ficción– sinala en 
El vano ayer coma “unha memoria 

sentimental antes ca ideolóxica”. 
Rexina Vega constrúe un discurso 
ambiguo condimentado cun ane-
cdotario máis ou menos traxicó-
mico por veces, que nos obriga a 
preguntarnos cal é a ideoloxía da 
memoria sentimental. A autora ten 
sinalado que a súa intención era 
“prolongar un pouco máis a per-
manencia, atrasar o devalo destas 
vidas menores”, porén a grande po-
tencia desta obra é que nos obriga 
–se cadra de xeito involuntario– a 
repensarmos cómo se constrúe a 
ficción no posfranquismo e a ten-
tar evidenciar qué se agocha detrás 
dela. //Xiana Arias Rego

"Pietro Puliani é un afamado vi-
dreiro veneciano que posúe grandes 
coñecementos sobre alquimia e po-
deres adivinatorios aprendidos en 
Exipto". A primeira frase da contra-
portada coa que a editorial promo-
ciona A Venus de cristal parece deixar 
clara unha saudábel intención de se-
rie B, con ese protagonista enigmáti-
co que vive nun maxestoso palacio, 
oculta o rostro baixo unha máscara 
carnavalesca e traballa "con méto-
dos que están fóra da comprensión 
humana". Ingredientes coma estes 
debían facer que o prato tivese un 
agradábel arrecendo a folletín, pero 
a prosa requintada da autora quere 
apuntar nunha liña ben diferente: 
o libro ten unha certa vontade de 
transcendencia e agacha baixo a súa 
recargada imaxinería unha reflexión 
sobre a procura da beleza, co mito 
da inmortalidade e a perfección da 
xuventude asomando ao fondo. 

Ambientada na Venecia do século 
XV, descrita de maneira tópica como 
unha engaiolante cidade de vicio e 
perdición, A Venus de cristal convér-
tese nun estraño híbrido a medio 
camiño entre O perfume de Patrick 
Süskind e un serial bizarro ao estilo 
do Fu-Manchú de Sax Rohmer. Polas 
súas páxinas desfilan nobres intri-
gantes, prostitutas desdentadas e 
lascivas, escravas fermosas que to-
can a cítara e no treito final Juliano 
de Médici e Sandro Botticelli, enfei-
tizados os dous pola muller "máis 
bela entre as belas", Simonetta Ca-
ttanei, de "palidez alabastrina" e co 
"candor reflectido nas súas delica-
das formas". Abenzoada pola brevi-
dade, a noveliña de Chelo Suárez é 
un simpático despropósito que difi-
cilmente pode inspirar animadver-
sión e si porén moita tenrura. A obra 
formou parte da terna de finalistas 
do Premio Xerais no ano 2006: agora 
podemos comprender o atinada que 
foi a decisión dun xurado que esco-
lleu como gañador a Diego Ameixei-
ras pola moi superior Tres segundos 
de memoria. // Martin Pawley

Paredón onde foron asasinados moitos represaliados galegos do franquismo.  // Arquivo


